
Krisia eta pobrezia

Teresa Saez - Berdintasunerako teknikaria

Munduko jaun aberatsek eta andre aberatsen batek edo bestek eskuak buruari atxiki dizkiote, krisia dela-eta erosteko ahalmena apur bat gal dezaketelako, eta geriza eta babesa eskatu diote «Aita Estatuari», orain artean behin eta berriro kritikatu, gutxietsi eta gainditu dutenari berari. Pobreziak, aldiz, indarrean dirau mundu hain gaizki banatu honetan. Batzuen eta besteen negarrek, eta haien bizitzak eta beste hainbat kontuk ere ez dute balio berbera. Pertsona aberatsen negarrak berehalako batean artatu izan dituzte: goi bilerak, biltzarrak, neurriak, neurrien kontrako neurriak... eta abar direla bitarteko. Errealitate egiazkoak, eta ez promesak. Gainerako gizakiak esperoan daude, duela urte askotatik, antzemateko moduko neurrien zain, eta ikusi ahal izan dute: besteak beste, azken urteetan 50 milioi pertsona gehiagok pairatzen dutela gose kronikoa; milioika pertsona gazte pobrezian bizi direla; 246 milioi neska-mutiko lanean aritzera behartzen dituztela; 63 milioi haur eskolatu gabekoak direla, horietatik gehienak neskak; milioi erdi emakume hiltzen direla urtean, erditzerakoan; 1.400 milioi lagun eguneko dolar batekin baino gutxiagorekin bizi direla, horietatik %70 emakumeak eta neskak; ura, berriz, luxu hutsa dela oraindik ere munduko toki askotan, eta ura lortzea eta uraz gozatzea zeregin arriskutsu, neketsu eta ordainsaririk gabekoa dela munduko emakume askorentzat; ihesak, malariak... hondamendi handiak eragiten dituztela, eta haien aurkako botikak eta txertoak lehen munduko pribilegioa direla oraindik ere. Txalupak, eta harresi nahiz murru igaro ezinak egia gordina direla, hilotzez eta begi ikaratuez josirikoak; hala nola etxekoak eta seme-alabak sorlekuan utzi eta beste norabait alde egin behar izatea, toki ezezagun eta babesgabe batera; edo gainerakoek dagoeneko jardun nahi ez duten lanbideetan aritu behar izatea, ordainsari merkeen truke... Pobrezia egoera halakoak, eta are bertatik bertarakoagoak, ezagunak zaizkigu elkarrekiko bizimodu egunerokoan, maiz oharkabean pasatzen bazaizkigu ere. Gure gizartean bizi ahal izateak berekin dakartzan gastuei erantzun beharrak sortutako pobreziaz ari gara, hilean 450-1.000 euro bitarteko diru sarrerak besterik ez izateak erakarritakoa. 
Egoera horretan, jada ez daude 6.000 familia, iaz bezala. Nafarroan gero eta pertsona gehiago daude pobrezian eta bazterkeria egoeran, adin guztietakoak, eta askotariko bide eta itzulinguruetatik iritsi direnak horretaraino: Nafarroan bertan sortuak direlako; bestelako hizkuntza bat, kultura bat eta bestelako larruazal kolorea dutelako; beren sorlekutik alde egin behar izan dutelako, familia osoarentzako bizibidea atera ahal izateko; noiz edo noiz buruko osasun arazoak edo arazo fisikoak izan, eta alkoholaren, pilulen edota bestelako drogen mendeko bihurtu direlako; estigmatizatuta sentitu direlako, ihesdunak, besteak ez bezalakoak edo prostituzioan jardundakoak izateagatik; egun batean eta hurrengoan ere lanik gabe geratu direlako, enplegatuta zituzten lantegiak itxi egin dituztelako eta inork ez dietelako enplegurik ematen; emakume izanik, alargundu egin direlako; gizonezkoengandik tratu txarrak jaso izan dituztelako eta, zorigaiztoko egoera horretatik irten nahi izan dutelarik, inolako ogibiderik gabe geratu direlako, lan egiteko baliabide gutxirekin eta familia zaintzeko ahalbiderik gabe; ikasketak buruturik, lanik aurkitu ez dutelako; edo lana aurkitu bai baina betiere prekarioa izan dutelako, behin-behinekoa eta gaizki ordaindutakoa, edo behin eta berriro langabeziara behartu dituztelako; etxe garbitzaile ibili, inolako gizarte segurantzarik gabe, eta gaixotu egin izan direlako... Pertsona horiek guztiak hilaren bukaerara iristeko itolarri berberak estutzen ditu: behin etxebizitza bat lortu dutelarik, handik irtetera behartuta daudelako, hipotekak edo babes ofizialeko etxebizitzei dagozkien epeak ere ordaindu ezinik; kontuak behin eta birritan eginagatik eta gainbegiratuagatik, ezinezkoa zaielako normaltasun halako batez bizitzea; etsita eta eszeptiko ageri direlako sistema horrekiko, zeinak ez baititu aintzat hartzen; eta nazka-nazka eginda daudelako, batzuen batzuek hain ongi bizi direlarik, haiek bezala gero eta jende gehiagok gero eta diru sarrera txikiagoak dituztelako proportzioan. 

Egoera horretan, gerrikoa estutu beharrak ezin die berdin erasan guzti-guztiei. Gehien daukatenek eta gerrialdeari bost bira ematen dizkiotenek, erdiraino estutu beharko lukete, eta ez lituzke bakarrik soldatak bere hartan utzi behar. Lehendik ere iristen ez zitzaienek edo ozta-ozta iristen zirenek, berriz, ez lukete zulo bat bera gehiago estutu beharko; aitzitik, gerrikoa lotzen ahalegindu beharko lukete. 

Bada garaia etika galdatzeko, politikari eta gizarteari dagokionez, eta herritar guzti-guztiei aukera berdintasuna bermatzeko, alor guztiei eta gizarte eskubideei dagokienez. 
(Erredakzioan itzulia) 

